
Mäccmõš, maccâm, máhccan – kotiinpaluu 
Repatriaatio čuujoot kulttuuräärbi maacâtmân ton algâalgâlii enâmân, rievtis omâsteijeid teikâ 
sii árbáláid. Sämmilâšnurâldâh, mii lii lamaš Suomâ aalmuglâšmuseo haaldust, lii algâttâm 
päikkimääđhis Sämienâmân, maasâd pááikán, kuus nurâlduv ärbi kulá.

Sämmilâšnurâlduv pajeláhháá 2200 tiŋgâd jođetteh fárustis merettes meerijd mainâsijd 
nuuvt tuájárijn, omâsteijein, ko meid tain ulmuin, kiäh láá taid nuurrâm. Eromâšávt mainâseh 
máttáátteh luuhâmtááiđu merhâšume: maid syemmilâš totkee kalga tiiŋgâst maaŋgâid iivijd 
uuccâđ, te sämmilâš lohá tom tállân häämist, amnâsist, tuoijumvyevist.

Algâaalmugij koskâvuođâ enâmân halijdeh ohtânmaanoost tarkkuđ. Sämikulttuur já sämmilij 
ärbivuáválij enâmij ohtâvuođâ ij paste sierriđ nubijnis. Kulttuur iälá enâmist, eennâm sárnu 
kulttuur peht, já tuš sij, kiäh sárnuh kulttuur kielâ, pyehtih iberdiđ eennâm saavâid.

Repatriaatio ij šoodâ tuš tiiŋgâ omâsteijee molsomist — tot šadda moonnâmääigi feeilâi já puáris 
noođij kuáhtámist. Mij kolgâp oppâđ tarkkuđ mii ohtsii historjá kuohtui aalmugij uáinust. Kolgâp 
kuullâđ tom jienâ, mon lep jávuttuttâm maaŋgâi iivij ääigi.

Nurâldâh, mii lii kuhháá lamaš meddâl, lii algâttâm määđhis Sämienâmân. Kejâstuvah čyeccih 
tääl pirrâ maailm, kost maaŋgah sämmilij já eres algâalmugij tiiŋgah vyerdih mášuttemmin jieijâs 
vuáru maccâđ jieijâs pááikán.



Kunneečäittim sämikulttuurân
Pááikánmaccâm -čáitáldâh muštâl repatriaatiost ađai kulttuuräärbi maacâtmist. Sämmilâštiiŋgâid, 
maid láá nuurrâm Suomâ aalmuglâšmuseo nurâlduvváid aldasáid kyehtičyeđe ive ääigi, macâtteh 
maasâd Sämienâmân, Säämimuseo Siidan. 

Pááikánmaccâm -čáitáldâh muštâl oovtâstpargoost, uđđâ ääigist, maailm já jurdâččemvuovij 
muttuumist. 

Prinsiiplávt čáitáldâh muštâl rähisvuođâst já peerustmist, tiiŋgâid láá tuoijum rähisvuođáin 
anotiŋgân. Tiiŋgâi macâttem pááikán rávkká tobdoid. Čáitáldâh puáhtá uáinusân aašijd, moh 
lohtâseh nurâlduvâi nurâmân já toh sirdeh fárustis meid rašes tobdoid já jurdâččemvuovijd. 
Siämmást mij pyehtip leđe luholiih tast, ete taat merettes mávsulâš nurâldâh lii lemin.

Säämimuseo Siida illood tiiŋgâi pááikán puátimist. Repatriaatio addel máhđulâšvuođâ 
oovdânpyehtiđ já tutkâđ tiiŋgâid sämmilâšsiärváduvâst sehe macâttiđ tiäđu já iäláskittiđ 
tiätutááiđu. Sämmilâštiiŋgâi merhâšume lii stuárráb, ko toh láá sämmilij haaldust. Madduin, 
pääihist nurâldâh iäláásk.

Macâttem lii meid Suomâ aalmuglâšmuseon proosees, mii lii tievâ tobdoin. Tot meerhâš 
moonnâmääigi keččâm uđđâ čolmijguin já vuáhádum mainâsij uđđâsist tarkkum. Lii lihâtteijee 
uáiniđ, maht mainâseh šaddeh pááikánmaccâm vyerdee tiiŋgâi pirrâ, já suhâpuolvâi historjá 
spejâlist vuod tain.

Taat čáitáldâh lii kunneečäittim sämmilii kulttuuráárbán. Ovdil ko mäccih pááikán madduidis, 
nurâlduv tiiŋgah muštâleh savâidis val mäddin.

Siämmást ko repatriaatio já tast muštâleijee čáitáldâh lii Säämimuseo Siida já Suomâ 
aalmuglâšmuseo kuhes oovtâstpargo puáđus, tot lii meid uđđâ aalgâ. Ko vuáđu lii rahtum, te 
huksim álgá.

Elina Anttila, pajehovdâ, Suomâ aalmuglâšmuseo
Sari Valkonen, museohovdâ, Säämimuseo Siida



Tiŋgâmaacâtmeh: uđđâ ääigi kove
Algâaalmugijn lii vuoigâdvuotâ haldâšiđ já oovdânpyehtiđ jieijâs kulttuuräärbi jieijâs museoin.

Repatriaatio ađai macâttem lii sehe tuávádâh já almoon, mon mield algâaalmugijn lii 
vuoigâdvuotâ haldâšiđ já oovdânpyehtiđ jieijâs kulttuuräärbi jieijâs museoin. Repatriaatio 
lohtâs vijđásub jurdâččemvuovij nubástusân já aašij seelvâtmân aalmuglâšstaatâ vuáđđudmân 
lohtâseijee historjá ooleest. Sämmilij ooleest repatriaatio uáivild museonurâlduvâi tiiŋgâi 
rijjâtátulii macâttem sämmilâšinstituutioid. Suomâ aalmuglâšmuseo já Säämimuseo Siida 
koskâsâš repatriaatioproosees lii tai kyevti museo iivijd pištám savâstâlmij puáđus.

Tiiŋgâin, maid macâtteh, lii stuorrâ merhâšume algâaalmugáid, kiäi historjá ij táválávt lah čallum 
kirjálii háámán. Tiiŋgah aneh sistees tiäđu madârvaanhimijn, sii maailmkooveest, ärbitiäđust 
já keevâtlijn tááiđuin. Tiiŋgah västideh meid vijđásub filosooflâš koččâmuššáid ovdâmerkkân 
olmoošvuođâst ja ulmuu ohtâvuođâst enâmân já cevzimist suhâpuolvâi salvân uássin.

1960-lovo rääjist algâaalmugeh láá piäluštškuáttám vuoigâdvuođâidis haldâšiđ jieijâs 
kulttuuräärbi já láá vaattâm museoi já lájádâsâi nurâlduvâi repatriaatio. 2000-lovvoost 
savâstâllâm lii lamaš vuáimálub já tot lii jođettâm tiiŋgâi maacâtmân.

Ive 2011 Taažâst piejii joton čielgiittâspargo, mon puáđusin Kulturhistorisk Museum já Norsk 
Folkemuseum meridii macâttiđ 50 % sii sämmilâšnurâlduvâin Taažâ sämimuseoid. Proosees finnij 
noomâ Bååstede (’macâttem’ maadâsämikielân). Čáitáldâh, mii muštâl tast, lekkui Ruándimist 
2017, ko sämmiliih ávudii vuossâmuu tave-eennâmlii sämikonferens čokkânem čyeđe ive 
juhlepeeivi. Puávdejum kyessin láin meid Suomâ aalmuglâšmuseo pajehovdâ Elina Anttila 
já Museovirgáduv tallaaš uáivihovdâ Juhani Kostet, kiäid čáitáldâh kuoskâttij nuuvt, ete suái 
meridáin algâttiđ konkreetlijd tooimâid Suomâ aalmuglâšmuseo sämmilâšnurâlduv maacâtmân 
Säämimuseo Siidan. 

Ruotâst láá váhá savâstâllâm museonurâlduvâi sämmilâštiiŋgâi repatriaatiost. Savâstâlmeh iä lah 
vala jođettâm maacâtmáid.

Suomâ museoin iä lah hirmâd stuorrâ sämmilâšnurâlduvah. Taat lii oskottetteht tondiet, 
ete tááláá Suomâ raajij siste tovle aassâm sämmilij kulttuurärbi lii nurrum Ruotâ já Ruošâ 
museoid. Suomâ eres museoin Museokuávdáš Vapriikki, Hämeenlinna kaavpugmuseo já Suomâ 
meccimuseo Lusto láá skeŋkkim jieijâs sämmilâšnurâlduvâid Säämimuseo Siidan.

Eeva-Kristiina Harlin, repatriaatiototkee, proojeekthovdâ, Säämimuseo Siida



Madâreenij vyeimikappeer
 — macâttem vyeimi
Lájukappeer, mast pirâstittee aalmugeh láá kiävttám noomâ čuárvikappeer, lâi säminisonij 
kevttim kappeer Finnmark, Ucjuv, Aanaar já Iänuduv kuávlust. Kaperist tohhum čallui, valdâlmij, 
maalâkuuvij já čuovâkuuvij vuáđuld puáhtá nabdeđ, ete kappeer lâi kiävtust 1750-lovo rääjist 
1900-lovo aalgâ räi. Kappeer kiävtu joskâmân vaiguttij oskottetteht Lestadiolii cuvnâmlihâstâs 
ideal vyeligâsvuođâst. Kappeer valjees heervâid já vuáimálii olgohäämi onnii sopâmettumin. 
Lestadiolii lihâstâs ooleest orroo säminisoneh lijjii jieš aktiivlii sajattuvâst kappeer hilgomist. 
Ko lájukappeer paasij meddâl kiävtust, te säminisoneh kevtiškuottii kappeer, mii lâi uáli 
uáivimiäldásâš já muáđuid pirâstittee jullekappeer, motomeh kevttii kappeer saajeest liijne. 

Kovetaaiđâr Outi Pieski já totkee Eeva-Kristiina Harlin lává taaiđâ- já tutkâmprojektijn tarkkum 
lájukappeer já ton maaŋgâhámásii historjá, äärbi já uđđâsist kiävtun iäláskem. Harlin já Pieski lává 
kollim sierâ museonurâlduvâin já arkkâduvâin sehe Tave-enâmijn, já Euroopast. Toos lasseen suái 
lává toollâm pargopáájáid, kost säminisoneh láá oovtâst tuoijum kaperijd uđđâ vuovvijn, tiiŋgâi 
tutkâm puáđusin finnejum kappeermyensterij vievâst. Tain pargopáájáin láá juáhám tyejitááiđuid, 
áárvuid, jurduid já niävdusijd, kappeeräärbi iäláskittempargo uássin. Proojeekt puáđusin láá 
šoddâm tieđâliih oovdânpyehtimeh, artikkâleh, performanseh, taaiđâtyejeh já taaiđâčáitálduvah. 
Proojeekt já ton puátusijd Harlin já Pieski lává omâstâm säminisonáid. 

Eeva -Kristiina Harlin, repatriaatiototkee, proojeekthovdâ, Säämimuseo Siida
Outi Pieski, kovetaaiđâr



Vájáldâsân tyemmejum kulttuur vuorkkim
Ive 1889 sämmilâštiiŋgâi ohtâvuotân čallui mainâšume: ”ij vaarâ háitulâš vááijuvvuotâ, ete 
lii kuođđum almoothánnáá, ete mon päikkikoddeest jieškote-uv tiŋgâ lii finnejum, ko eidusij 
sämmilij loho já vijđodâh lii Suomâst jo tääl, tego lii tobdos, viehâ uccâ” (fil. kand. Benjamin 
Anneberg). Taat jurdâččemvyehi išedij jieijâs uásild tast, ete museon nurrum sämmilâštiiŋgâi 
ohtâvuotâ kulttuurân, mii lii taid tuoijum, potkânij. 

Suomâ aalmuglâšmuseo sämmilâšnurâlduvâst láá pajeláhháá 2200 tiŋgâd, moh láá nurrum 
iivijn 1830-1998. Nurâldâh šadda iänááš mááccuhijn já čiiŋâin, päikkituálutiiŋgâin sehe jotemân 
já joođeetmân lohtâseijee riäiduin. Nurâldâh muštâl sämikulttuurist, mutâ meid jurduin, 
maid  válduaalmug lii čujottâm sämikulttuurân. Nurâldâh muštâl jieijâs ääigi ideologiain já 
tutkâmsuundijn sehe syemmilii museopargo arâdis mudoin.

1800-lovvoost iä vala nuurrâm sämmilâštiiŋgâid systemaatlávt. Tieđâliih seervih, ollâopâttâh 
já pajeuáppeeuásikodeh valdii jieijâs nurâlduvváid sätináál vuástá tiŋgâskeŋkkimijd, moh pottii 
Laapist toimâm virgeulmuin, kielâtiettein, folkloristijn já ovtâskâs ulmuin. Sämmilâšvuotâ onnui 
kulttuurin, mii lâi ohtâlâs, mutâ jo lappuumin.

Sämmilâštiiŋgâi nuurrâm iäljárumos áigádâh aalgij ive 1894, ko piäđgui orroo museonurâlduvâid 
ovtâstittii aalmuglâšromantiik jiegâ mield Staatâ historjálii museon, mii lii ive 1917 rääjist 
lamaš tobdos Suomâ aalmuglâšmuseon. Áigádâh jotkui ain nube maailmsuáđi räi, já talle 
lijjii nuurrâmmääđhih já tutkâmmätkijuávhuh Sämienâmân táváliih. Eromâš huámmášume 
lâi Piäccámist já nuorttâlâškulttuurist. Talle onnii, ete tot oovdâst ”puoh puárásumos já 
algâalgâlumos Laapi aalmug häämi”. 

1970-lovvoost Suomâ aalmuglâšmuseo totkee Martti Linkola miäruštâlâi Sämmilâšnurâlduv 
karttuuttem vuáđđusijd uđđâsist. Onnii, ete sämikuávlust ij innig paste nuurrâđ meddâl 
sämikulttuur tááhust tehálijd historjálijd tiiŋgâid. Ton sajan nurâlduvváid nurâškuottii uđđâ 
tuojijd já taaiđâtuojijd, moh valdii vaikuttâsâid puáris sämmilâštiiŋgâin. Sämikulttuur válduášálâš 
vuorkkimovdâsvástádâs sirdui Säämimuseo Siidan, ko tot lekkâsij 1998. Siämmást Suomâ 
aalmuglâšmuseo sämmilâšnurâlduv aktiivlâš karttuuttem nuuvâi.

Raila Kataja, Suomâ aalmuglâšmuseo, aalmugtieđâlij nurâlduvâi intendent



“Maailm enâmustáá tutkum algâaalmug”
2020-lovo Suomâst sárnuh ain tast, ete mon uccáá ulmuuh tiettih sämmilijn. Já kuittâg, čuođij 
iivij ääigi, totkeeh láá keččâlâm kavnâđ tuđâttettee vástádâs koččâmušân “kiäh láá sämmiliih”. Mii 
aalmugliih instituutioh láá tievâ historjálijn valdâlmijn sämmilijn, toi ildeeh láá tievâ tiiŋgâin, moh 
kuleh sämmiláid. Arkkâduvah, almostitmeh, tutkâmušah láá tievâ kuuvijn sämmilijn, kiäi tulkkâm 
kejâstuvah koijâdeh: 

Maid tun uusah? Uusah-uv vástádâs “mystisâšvuotân”, “Laapi tiijdân”, “sierrejum siärvusân”? 
Tagaráid koččâmuššáid mij ep paste västidiđ.

Kaskoo puoh sijjân čyeccee koččâmušâi já mielâkuuvij sämmiliih láá suulân 100 000 ulmuu 
arktâsâš algâaalmug, kiäi ärbivuáváliih enâmeh, Säämi, ulâtteh neelji staatâ raajij rasta.  Sämmilij 
ärbivuáváliih iäláttâsah, tego puásuituálu, kuálástem, miäcástem já tyeji, paijeentuálih oovce 
uhkevuálásâš sämikielâd. Sämmilâžžân olmooš šadda já sämikulttuur olmooš uáppá siärvusist 
eellim peht. Tääl lii äigi, ete sämmilâšmielâkoveh peividuvvojeh västidiđ sämmilii tuođâlâšvuođâ 
— ij jämmee, peic ellee, ij nuubij, peic jieččân, ij syemmilâš, peic sämmilâš.

Mihku-Ilmára Mika Petra // Petra Laiti, sämmilâš



Mielâkuuvij hammim
Museo rooli aalmuglii sämmilâškove hämmejeijen lii lamaš merhâšittee, tastko čáitálduvah láá 
lamaš maŋgáid áinoo ohtâvuotâ sämikulttuurân. 

Iänááš uási Suomâ aalmuglâšmuseo sämmilâšnurâlduvâst lii nurrum ääigi, kuás Suomâ uusâi 
jieijâs identiteet aalmuglâšstaatân. Merhâšittee juurdâ lâi talle ohtâlâs aalmug já onnii, ete ton 
historján sämmilâšvuotâ já eres ucceeblovoh soppii hyeneeht. Sämmilâšnurâldâhân nurrii tiiŋgâid 
vuosâsaajeest miäruštâllâđ syemmilâšvuođâ já Suomâ aalmuglâšmuseo čáitálduvâin puohtii 
sämikulttuur oovdân olesvuottân, mii lâi sierâ ohtsii aalmuglii mainâsist.

Suomâ aalmuglâšmuseo lii ton lekkâm rääjist, pajeláhháá čyeđe ive ääigi, oovdânpuáhtám 
sämikulttuur jieijâs čáitálduvâin. Museo rooli aalmuglii sämmilâškove hämmejeijen lii lamaš 
merhâšittee, tastko čáitálduvah láá lamaš maŋgáid ulmuid áinoo ohtâvuotâ sämikulttuurân. 
Čáitálduvâi olášutteeh láá kuittâg lamaš museo totkeeh já norreeh, ja tondiet toh láá ovdâstâm 
eenâb válduaalmug mielâkuuvijd sämmilijn ko puigâ sämikulttuur. Čáitálduvváid väljejum tiiŋgah 
láá vaiguttâm toos, ete kove sämmilâšvuođâst lii puáhtám pisániđ sajestis – oovdân láá pieijâm 
maŋgii siämmáid tiiŋgâid, main láá nuurrâmääigi smiettâm, ete toh ovdâsteh puárásumos já 
tienuuvt  mahte enâmustáá puigâ sämmilâšvuođâ. Syemmilij mielâkoveh sämmilijn – já sämmilij 
jieijâs jienâ meddâl kyeđđim – láá vaiguttâm toos, maht sämikulttuur lii oovdânpuohtum ohtsii 
aldahistorjá ääigi.

Raila Kataja, Suomâ aalmuglâšmuseo, aalmugtieđâlij nurâlduvâi intendent



Eksotisistem, suddâluttem já raasism: 
syemmilii kolonialism ärbi
Sämmilijd láá aktiivlávt viggâm suddâluttiđ ađai págguassimilistiđ syemmiláid. 

Suomâst sämmilijd láá kuhháá annaam vyeleeb aalmugin já jämmee kulttuurin. Mystisâš 
tave ässen oonnum sämmiliih láá kuittâg meid kiäsuttâm válduaalmug čoođâ aaigij. Sämmilij 
kulttuur láá tulkkum vieres pirrâsist já ulguupiälái uáinust, mast sämikulttuur lii oonnum ivnáás 
já eksootlii ereslágánvuottân. Siämmáá ääigi láá aktiivlávt viggâm suddâluttiđ sämmilijd ađai 
págguassimilistiđ syemmiláid.

Nubenáál ko Taažâst, Suomâst sämmilij assimilaatiopolitiik ij lah kuássin čallum laahân. Sämmilij 
suddâluttem syemmiláid lii kuittâg tábáhtum, veikâ tom vala taan ääigi-uv maŋgii uccáátteh. 
Sämmilij págguassimilistem uáinoo historjást eereeb iärrás Suomâ škovlâlájádâs hárjuttem 
kielâpolitiik peht – sämipárnááh iä uážžum kevttiđ eenikielâs škoovlâst, kuás párnái eenikielâ 
táiđu já siämmást kulttuurliih tiätutááiđuh hiäjusmii já joba láppojii. Meid Sämieennâm 
eennâmkevttimân já sämmilij ärbivuáváláid iäláttâssáid láá jo čuođij iivij ääigi čuáccám tedduuh 
já tooimah, moh láá hiäjusmitám sämmilij máhđulâšvuođâid eelliđ ärbivuáválij iäláttâsâi ooleest.

Sämmilâš kulttuur lii tutkum, tulkkum já oovdânpuohtum čuođij iivij ääigi Sämienâmist nurrum 
tiiŋgâi peht. Algâalgâlii pirrâsist lyevvejum tiŋgâiguin láá maŋgii huksim sämmilijn stereotijpâlijd 
já raasistlijd mielâkuuvijd, moh eellih ain. Sämmilii kulttuur puástukiävtun lohtâseijee tileh 
pajaneh mediast merikoskâsávt oovdân, veikâ sämmiliih láá kuhháá viggâm lasettiđ válduaalmug 
tiäđu sämmilâšvuođâst já sämmilij kulttuurlij noormâi kunnijâtmist. Repatriaatioi peht sämmiliih 
peesih jiejah muštâliđ jieijâs historjást, huksiđ mielâkove jieijâs kulttuurist já sirdeđ tiäđu jieijâs 
maajeeldpuátteid.

Boles-Ovllá Ovllá Juha Ánne // Anni Guttorm, 
Säämimuseo Siida nurâlduvâin västideijee amanuens



Tondiet ko tot lii olmânáál
Säämimuseo Siida já Suomâ aalmuglâšmuseo halijdeh leđe kiäinučäitten eres museoid. 
Repatriaatio lii tuođâlâš já olášuttettee muulsâiähtu. Taan tábáhtusâst maacâtmist láá sooppâm 
oovtâst, čuávdus lii orroom rievtisin puohâi uáinust. Tot lii kuáddám kuhes prosesist, mon 
maaŋgah mudoh láá tarbâšâm noonâ oovtâstpargo já vuávám. 

Siida já Suomâ aalmuglâšmuseo ohtsâš haahâ lii vijđoduv peeleest aalmugijkoskâsávt 
merhâšittee, tastko nurâldâh máccá masa ollásávt sämienâmân. Macâttem symbollii 
áárvu vuáláčáálá tot, ete macâtteijee lii aalmuglâš, staatâ museo. Miärádâs luovâttiđ ohtsii 
kulttuuromâduv ij lah tuš museo, peic staatâ. 

Macâttemtábáhtusah maailmist láá puoh sierâlágáneh. Pyeremuu tábáhtusâst jieš proosees-uv 
olášut macâttem tárguttâs – historjá uđđâsist árvuštâllâm, eettisii, ohtsii ovdâsvástádâs kyeddim 
ja kulttuurlij vuoigâdvuođâi tubdâstem. Tave-enâmij já Euroop museoin lii val ennuv sämmilij 
kulttuurärbi. Joba 50 000 sämmilâš tiŋgâd láá vala iärásij ko sämmilij haaldust.

Mij tuáivup, ete Pááikánmaccâm -čáitáldâh lasseet sämikulttuur tubdâm já áárvust anneem 
tagarin, ko sämmiliih jiejah tast halijdeh muštâliđ. Sämmilâš uáinu nurâldâhân lii ereslágán ko toh 
tulkkuumeh, moi peht tiiŋgah láá museo syemmilii uáinust oovdânpuohtum. 

Taat čáitáldâh paajeed oovdân kulttuuräärbi merhâšume ulmui já identiteetân almolávt-uv. 
Tiiŋgah iä lah tuš tiiŋgah. Toh láá uási madduid, uási kulttuuräärbi, uási mii historjá. Maacâtmist 
lii-uv koččâmuš kulttuurlii killeelvuođâst. Lii puohâi ohtsâš hiätu, ete juáhháást lii máhđulâšvuotâ 
nanodiđ jieijâs kulttuurlii identiteet. 

Elina Anttila, pajehovdâ, Suomâ aalmuglâšmuseo
Sari Valkonen, museohovdâ, Säämimuseo Siida



Tiiŋgâi mainâseh já aargâ árvu
Museonurâlduvah láá teháliih algâaalmugáid tast peerusthánnáá, ete nurâlduvâin lii maŋgii vädis 
historjá. Nurâlduvâin lii siäilum merhâšittee uási algâaalmugij, tego sämmilij kulttuuräärbist. 
Repatriaatiosavâstâlmijn tiädutteh maŋgii pase tiiŋgâi macâttem merhâšume. Keevâtlávt 
repatriaatio-projekteh láá kuittâg čáittám, ete enâmustáá kiäsutteh táválávt keevâtliih, aargâ 
tiiŋgah.

Láhppon duojit ađai lappum tyejeh lâi sämityejiseervi Sámi duodji rs 2014–2015 olášuttem 
proojeekt. Ton ulmen lâi ovtâstittiđ sämmilij tááláid tyejitiäđuid já -tááiđuid sehe Suomâ 
aalmuglâšmuseo sämmilâšnurâlduvâid. Návt iäláskittii puáris tekniikijd já myensterijd já 
modernistii sehe heiviittii taid heiviđ tááláá ááigán.

Kulttuur siskáldâs iäláskittempargo
Projektân uásálistii vittâ sierâ ahasâš sämmilâš tuáijár, kiäh láá meddâl jieškote-uv 
kulttuurkuávluin. Sij kollii Museovirgáduv kuávdášvuárhást tutkâmin Suomâ aalmuglâšmuseo 
sämmilâšnurâlduv eromâš härvinâžžân šoddâm tiiŋgâid. Sii tutkâm museotiiŋgah movtijdittii sii 
rähtiđ vuávám uđđâ tiiŋgâin, maid sij talle projektist tuoijuuččii. Tuáijáreh tattuu uáiniđ tiiŋgâid, 
moh lijjii ääigist ovdil maailmsoođij já moh ovdâstii myensterijd, kovosijd já tekniikijd, moh láá 
tääl härviniih tâi joba lappum. Taat taha nurâlduvâst tuođâi merhâšittee já tehálii sämmiláid.

Čáitálduvâst tiiŋgah, maid láá projektist tuoijum, peesih viijmâg uáinusân tiŋgâiguin, moh láá 
movtijdittâm taid. Ovdebij suhâpuolvâi tiätu ovtâstuvá taan ääigi sämmilii tyejitááiđun, mii lii 
čeppi, iälá ääigist já váldá vaikuttâsâid ärbivuovijn.

Eeva -Kristiina Harlin, repatriaatiototkee, proojeekthovdâ, Säämimuseo Siida


